
Мавзу: “Ўзбекистон Республикаси Меҳнат қонунчилиги асосида 
              иш юритиш”.

Мавзу бўйича саволлар: 
1. Меҳнат ҳақидаги келишувлар ва шартномаларнинг ходимлар аҳволини меҳнат тўғрисидаги қонунлар ва бошқа норматив ҳужжатларда назарда тутилганига қараганда ёмонлаштирадиган шартлари ҳақиқий эмас (МК 5-модда).

2. Меҳнат тўғрисидаги қонун ҳужжатларига ва меҳнатни муҳофаза қилиш қоидаларига риоя этилишини текшириш ва назорат қилиш шунга махсус вакил қилинган давлат органлари ва уларнинг инспекциялари, ҳамда касаба уюшмалари томонидан амалга оширилади (МК 9-модда).
3. Ходимлар вакиллик органлари (касаба уюшмалари)нинг қонуний фаолиятига ҳар қандай тарзда тўсқинлик қилиш тақиқланади (МК 26-модда).

4. Меҳнат шартномасини тузиш пайтида ходимларнинг қонунлар ва бошқа норматив ҳужжатлар билан белгиланган меҳнат ҳуқуқлари ва кафолатлари даражаси пасайтирилиши мумкин эмас (МК 73-модда). 

5. Барча янги ишга қабул қилинганлар билан меҳнат шартномаси ёзма равишда камида икки нусхада тузилиб, бир нусхаси ходимга берилади. (МК 74-модда). 
6. Ишга қабул қилиш рад этилган тақдирда, ходимнинг талаби билан иш берувчи ишга қабул қилишни рад этишнинг сабабини асослаб уч кун муддат ичида ёзма жавоб бериши шарт, бу жавоб ишга қабул қилиш ҳуқуқига эга бўлган мансабдор шахс томонидан имзоланган бўлиши лозимлиги (МК 78-модда).
7. Корхонада беш кундан ортиқ ишлаган барча ходимларга меҳнат дафтарчаси очилиб тўлдирилади ва кадрлар бўлимида сақланади. Ўриндошлик асосида ишга кирганлар меҳнат дафтарчасини ўрнига асосий иш жойидан маълумотнома тақдим этади. Меҳнат дафтарчага ишга қабул қилиш, бошқа доимий ишга ўтказиш ва меҳнат шартномасини бекор қилиш тўғрисидаги маълумотларни ёзиши шарт. Меҳнат шартномасини бекор қилиш асослари (сабаблари) меҳнат дафтарчасига ёзилмайди (МК 81-модда).

8. Ишга қабул қилиш иш берувчининг буйруғи билан расмийлаштирилади. Буйруқ чиқариш учун ходим билан тузилган меҳнат шартномаси асос бўлиб, унинг мазмунига тўла мувофиқ равишда чиқарилади. Ходимлар ишга қабул қилинганда буйруқ билан тилхат орқали таништирилади (МК 82-модда).
9. Ҳомиладор аёллар, уч ёшга тўлмаган боласи бор аёллар, корхона учун белгиланган минимал иш жойлари ҳисобидан ишга юборилган шахслар, ўрта махсус, касб-ҳунар таълими муассасаларининг ҳамда олий ўқув юртларининг тегишли таълим муассасасини тамомлаган кундан эътиборан уч йил ичида биринчи бор ишга кираётган битирувчилари ишга қабул қилинганда, шунингдек ходимлар билан олти ойгача муддатга меҳнат шартномаси тузилиб, ишга қабул қилинганда дастлабки синов белгиланмайди (МК 84-модда). 

10. Ходимни бошқа доимий ишга ўтказиш (меҳнат вазифаларини ўзгартириш) - унга бошқа мутахассислик, малака, лавозимга оид ишни топширишга фақат унинг розилиги билан йўл қўйилиши мумкин. (МК 92-модда).
11. Ходим ўз ташаббуси билан ишдан бўшатилганда МКнинг 99-моддаси талаблари тўлиқ бажарилиши зарур - агарда ўзаро келишилмаган бўлса, огоҳлантириш муддати тугамасдан олдин ходимни ишдан бўшатилишига йўл қўйилмайди. Ходим ўз аризасини қайтариб олиш ҳуқуқидан маҳрум қилинмайди.

12. Ходимлар иш берувчининг ташаббуси билан ишдан бўшатилганда МКнинг 100 ва 101-моддаси талабларига тўлиқ амал қилинади.

13. Иш берувчининг ташаббуси билан меҳнат шартномаси бекор қилинганда (МКнинг 100-моддаси II-қисми 1, 2, 3, 4 ва 7-бандлари) олдиндан касаба уюшма қўмитасининг розилигини олиш шарт (МК 101-модда).
14. Ходимлар сони (штати) қисқарганлиги муносабати билан меҳнат шартнома бекор қилинганда (МКнинг 100-модда 2-қисми 1-банди) ходим икки ой олдин ёзма равишда (МК 102-модда) огоҳлантирилиб, унга МКнинг 67- ва 109-моддалар талабларига мувофиқ ишдан бўшатиш нафақаси тўланади.

15. Ходимнинг пенсия ёшига тўлганлиги муносабати билан меҳнат шартномаси бекор қилинганда (МКнинг 100-модда 2-қисми 7-банди) ходим икки ой олдин ёзма равишда (МК 102-модда) огоҳлантирилиб, унга МКнинг 109-моддаси 1-қисми талабларига мувофиқ ишдан бўшатиш нафақаси тўланади.
16. Буйруқда меҳнат шартномани бекор қилиш асослари МКнинг 87, 89, 97, 100, 105, 106-моддалари тўла мувофиқ ҳолда ёзилиб, МКнинг тегишли моддаси (банди) далил қилиб кўрсатилади (МК 107-модда).
17. Ходим ишдан бўшатилган куни унга расмийлаштирилган меҳнат дафтарчаси ва буйруқнинг нусхаси топширилади (МКнинг 108-модда). Агар ходим охирги иш куни ишда бўлмаса, меҳнат дафтарчасини олиб кетиши тўғрисидаги хат буюртма почта орқали турар жой манзилига жўнатилади.
18. Ходимларнинг нормал иш соати ҳафтасига 40 соатдан ошмайдиган қилиб белгиланади ва бу ҳақда буйруқ чиқарилади. Иш вақтидан ташқари ишга жалб қилинишига йўл қўйилмайди (МК 115-модда).
19. Ўзбекистон Конституция судининг 12.03.1998 йилги қарори, Ўзбекистон Соғлиқни сақлаш вазирлигининг 24.03.1998 йилги 131-сон буйруғига биноан барча тиббиёт ходимлари учун буйруқ билан ҳафтасига 36 соатлик иш вақти жорий қилинади (МК 118-модда). 
20. Иш жойларини аттестациядан ўтказгунга қадар Соғлиқни сақлаш муассаса ходимларининг 1.04.1996 йилгача фойдаланиб келган қўшимча таътил кунлари сақлаб қолинади (МК 137-модда).
21. Ходимларга биринчи иш йилида олти ой ишлагандан кейин меҳнат таътили берилиши мумкин (МК 143-модда).
22. Ходимларга йиллик таътиллар касаба уюшма қўмитаси билан келишилиб, тасдиқланган жадвал асосида берилади. Таътилларни сабабсиз ҳамда расмийлаштирмасдан бошқа муддатга ўтказишга йўл қўйилмайди (МК 144-модда).
23. Иш ҳақи сақланмаган ҳолда таътилнинг давомийлиги ходим ва иш берувчи ўртасидаги келишувга кўра белгиланади, лекин бу таътиллар ўн икки ойлик давр мобайнида жами уч ойдан ортиқ бўлмаслиги керак (МК 150-модда).
24 Ўзбекистон Соғлиқни сақлаш вазирлигининг 27.05.1996 йилги 454-сонли буйруғига мувофиқ Ички меҳнат тартиби қоидаси ишлаб чиқилади ва касаба уюшма қўмитаси билан келишилган ҳолда тасдиқланади (МК 174-модда). 
25. Кадрлар билан иш олиб борувчи ходимларнинг меҳнат вазифалари ишлаб чиқилиб, тасдиқланади (МК 176- ва 178 моддалари).

26. Ходимларга интизомий жазо чоралари қўлланилганда МКнинг 181-182-моддалари талабларига риоя қилинади. Ходимдан ёзма равишда тушунтириш хати олинади, буйруқ билан имзо қўйдириб таништирилади, шунингдек қонунда кўрсатилмаган интизомий жазо чораси қўлланилмайди.

27. Муассасаларда ходимларни дастлабки тарзда ва кейинчалик (иш давомида) вақти-вақти билан тиббий кўрикдан ўтказишда Ўзбекистон Соғлиқни сақлаш вазирлигининг 10.07.2012 йилги 200-сонли буйруғи билан тасдиқланган Низомга тўлиқ амал қилинади (МК 214-модда).

28. Уч ёшга тўлмаган боласи бор бўлиб ишлаётган аёллар учун тўлиқ иш ҳақи сақланган ҳолда ҳафтасига 35 соатлик иш вақти белгиланади. (МК 228-модда)
29. МКнинг 232-моддаси талаблари тўлиқ бажарилиши (икки ва ундан ортиқ 12 ёшгача, ногирон боласи 16 ёшгача бўлган аёлларга ҳар йили ҳақ тўланадиган уч кундан кам бўлмаган қўшимча таътил берилиши) таъминланади. Бунинг учун бундай болалари  бор аёлларнинг рўйхати тузилиб қўйилиши шарт.
30. Ўрта махсус, касб-ҳунар таълими муассасаларини, давлат грантлари бўйича таълим олган олий ўқув юртларини тегишли таълим муассасасини тамомлаган кундан эътиборан уч йил ичида биринчи бор ишга кирган битирувчилари билан меҳнат шартномаси у тузилган кундан эътиборан уч йиллик муддат ўтгунига қадар иш берувчининг ташаббусига кўра бекор қилинганида, бу ҳақда маҳаллий меҳнат органини хабардор қилиши шарт (МК 247-1-модда). 
31. Меҳнат низолари комиссияси тузилиши шарт (МК 262-модда). 
32. Ишга тиклаш низолари бўйича судга мурожаат этиш учун - ходимга у билан меҳнат шартномаси бекор қилинганлиги ҳақидаги буйруқнинг нусхаси берилган кундан бошлаб бир ой, ходим томонидан иш берувчига етказилган моддий зарарни тўлаш ҳақидаги низолар бўйича - зарар етказилганлиги иш берувчига маълум бўлган кундан бошлаб бир йил, бошқа меҳнат низолари бўйича - ходим ўз ҳуқуқи бузилганлигини билган ёки билиши лозим бўлган кундан бошлаб уч ой белгиланган (МК 270-модда).

33. Иш ҳақини ундириш тўғрисида низо келиб чиққан тақдирда, ходимнинг пул ундиришга доир қуйидаги талаблари тўлиқ қондирилади:

ходимга меҳнат дафтарчасини ўз вақтида бермаганлик оқибатида келиб чиққан мажбурий прогул вақти учун ҳақ тўлаш, ходимни аввалги ишига тиклаш тўғрисидаги қарорини иш берувчи ижро этмаганлиги оқибатида келиб чиққан мажбурий прогул вақти учун ҳақ тўлаш, фойдаланилмаган таътил учун ходимга тегишли компенсацияни тўлаш (МК 275-модда).

34. Меҳнат дафтарчаларини юргизишни ҳисобга олиш китоби ҳамда кирим-чиқим китоби Ўзбекистон Республикаси Адлия вазирлигидан 29.01.1998 й. № 402 сон билан рўйхатга олинган Меҳнат дафтарчаларини юритиш тартиби тўғрисидаги Йўриқнома талаблари асосида олиб борилади.

35. Ходимларнинг Т-2 шаклидаги шахсий карточкалари Йўриқнома талаблари асосида олиб борилиб, барча бандлари тўлдирилади. 
36. Ўзбекистон Республикасининг 21.12.1995 й. “Давлат тили ҳақида”ги Қонунига мувофиқ муассасада буйруқлар ва бошқа хужжатлар Давлат тилида олиб борилади. Ходимларнинг фамилияси, исми шарифлари меҳнат шартномаси, меҳнат дафтарчалари ва бошқа расмий ҳужжатларида, шунингдек уларга таалуқли буйруқларида янги шаклдаги биопаспортларига мувофиқ лотин алифбосида акс эттирилиши лозим.
Бош юрисконсульт                                                   У.М.Абдурахманов

